Экологиядән «Бәхетле очрак» уены
Фидүс ГЫЙЛЬФАНОВ,
Актаныш районы Яңа Әлем төп мәктәбе укытучысы
Дәрестән тыш вакытларда укучыларның экология фәне белән кызыксынуларын арттыру өчен төрле чаралар үткәрергә мөмкин. Шундыйларның берсе – «Бәхетле очрак» уены. Әлеге уенда VI – VII сыйныф укучыларыннан торган ике команда төзелә, һәм алтышар укучы уенда катнашу хокукы ала.

Һәр команда үзенә исем, девиз сайлый, капитаннар билгеләнә.

Уен 3 турдан тора. Һәр тур музыкаль пауза белән аралаштырып алып барыла. Һәр командага сораулар экранда күрсәтелә.

I тур. Командаларга унар сорау тәкъдим ителә. Һәр дөрес җавап өчен 1 балл бирелә.
I тур сораулары (VI сыйныф).
Җирнең һава сүрүе. (Атмосфера.)
Мирмекология нинди фән ул? (Кырмыскалар турындагы фән.)
Тузанны иң күп йотучы агачлар. (Тирәк, тал, өрәңге.)
Үсемлек һәм хайваннарның бик сирәк очрый торган төрләрен саклап калу өчен булдырылган рәсми хокукый документ. (Кызыл китап.)
Балыклар өчен «бассейн». (Аквариум.)
Океаннарның кайсысында су иң җылысы? (Һинд океанында.)
Елга буенда үсә һәм агулы химик матдәләрне йота торган сазлык үсемлеге. (Камыш.)
Бөтендөнья мохитне саклау көне. (5 июнь.)
Урманда кайсы агач кешегә уңай энергия бирә? (Имән.)
Кайсы бөҗәк энтомофаг? (Камка.)
VII сыйныф өчен сораулар:

Ультрашәмәхә нурланышны Җир өстенә үткәрми торган катлам. (Озон экраны.)
Тереклек таралу өлкәсе, организмнар яши торган геологик тышча. (Биосфера.)
Кайсы кошны «урман санитары» дип йөртәләр? (Тукранны.)
Медицинада кулланылучы С витаминына иң бай үсемлек. (Гөлҗимеш.)
Гарбология нинди фән ул? (Чүпләрне өйрәнүче фән.)
Һаваны пычратучы төп чыганак. (Автотранспорт.)
Экологик яктан чиста төзелеш материаллары. (Агач, кызыл балчык, салам.)
Суның «чәчәк атуы» нәрсә ул? (Сулыкларда суүсемнәрнең күпләп үрчүе.)
Киптерелгән үсемлекләр җыелмасын ничек атыйлар? (Гербарий.)
Кайсы бөҗәк иң көчлесе? (Кырмыскалар.)
II тур сораулары (VI сыйныф өчен).
Җирнең су сүрүе. (Гидросфера.)
Ни өчен яфраклар яшел төстә була? (Чөнки яфракларда хлорофилл бар.)
Букет төзү сәнгатен ничек атыйлар? (Экибана.)
Абага кайчан чәчәк ата? (Абага беркайчан да чәчәк атмый.)
Кайсы хайван 45 көн буена су эчмичә тора ала? (Дөя.)
Үсемлекләр дөньясын ничек атыйлар? (Флора.)
Тереклек ияләренең әйләнә-тирәлек белән бәйләнеше турындагы фән ничек атала? (Экология.)
Яшен кайсы агачны ешрак суга? (Имән агачын.)
Илебездә киң таралган агулы елан. (Гади кара елан – гадюка.)
Республикабызда Идел-Кама дәүләт табигать тыюлыгы кайчан оештырылган? (1960 елда.)
VII сыйныф өчен сораулар:

Хайваннар дөньясын ничек атыйлар? (Фауна.)
Үсемлекләр дөньясын өйрәнүче фән. (Ботаника.)
Туфракның органик матдәсе ничек атала? (Гумус.)
Яшелчә тозлау өчен кирәк булган мичкәләрне нинди агачтан ясыйлар? (Имәннән.)
Бездәге кайсы агач барысыннан да соңрак чәчәк ата? (Юкә.)
Татарстанның Кызыл китабына кертелгән җир-су хайваны. (Тритон.)
Кайсы үсемлек җәяүлеләрнең дусты булып санала? (Бака яфрагы.)
Татарстанда нинди урман тыюлыгы бар? (Раифа урманы тыюлыгы.)
Кайсы агачлар фитонцид бүлеп чыгара? (Шомырт, нарат, чыршы.)
Агулы томан ничек атала? (Смог.)
III тур. Экологик мәкальләр һәм әйтемнәр.

Бу турда капитаннар көч сынаша. Һәр капитанга, чиратлап, бишәр мәкальнең баштагы өлеше әйтелә, ә калганын капитаннар үзләре әйтеп бетерергә тиеш. Һәр дөрес җавап өчен 1 балл куела.

• Ай күрде – кояш алды – ... (безгә нәрсәсе калды). 
• Болытсыз  ... (яңгыр булмас).
• Тамчы тамып ... (таш тишә).
• Каз килсә – ...  (яз килә).
• Бүредән курыксаң, ... (урманга барма).
• Көтүче нинди – ... (көтү шундый).
• Урман ... (киексез булмас).
• Каты давыл ... (тиз туктар).
• Яз уңмаган ... (көз уңмас).
• Аккан су ... (тынчымас).
Уен ахырында җиңүче команда һәм уенчылар билгеләнә. Жюри аларга истәлекле бүләкләр һәм Мактау кәгазьләре тапшыра.

